Cynrychiolydd personol i’r Meseia Iesu.
(Llythyr Paul at y Galatiaid_5)
Heddiw byddai Galatia yng ngwlad Twrci.
Wyt ti’n cofio’r astudiaeth gyntaf? Gwes i ddweud fod rhaid i ni ddewis yn ofalus ar bwy rydyn ni’n gwrando.  Os ti’n gwrando ar y person anghywir fe gei di dy hun mewn trafferthion. Mae’n rhaid i ti allu dibynnu ar, a thrystio’r person ti’n bwriadu ufuddhau iddyn nhw. Dyma oedd un o broblemau Cristnogion Galatia – doedden nhw ddim yn sicr ar bwy i wrando.

Ar gychwyn ei lythyr i’r Galatiaid roedd Paul yn gorfod amddiffyn ei hun oherwydd fod rhai pobl wedi bod yn dweud pethau celwyddog amdano. Roedden nhw wedi bod yn trïo tanseilio ei awdurdod a thaflu baw ar ei enw da. Petai ei elynion wedi llwyddo i danseilio ei enw da, bydden nhw hefyd wedi gallu tanseilio ei neges, sef y newyddion da am Iesu Grist. Yn y ddwy bennod gyntaf o’i lythyr at y Galatiaid roedd Paul yn amddiffyn ei hun a’i waith.
Llythyr gan Paul, cynrychiolydd personol i’r Meseia Iesu.
Dim pobl ddewisodd fi i fod yn gynrychiolydd iddo, a dim rhyw ddyn cyffredin anfonodd fi, ond y Meseia Iesu ei hun, a Duw y Tad, yr un gododd e yn ôl yn fyw. 
2 Mae’r ffrindiau sydd gyda mi yma yn anfon eu cyfarchion. 
Atoch chi, yr eglwysi yn nhalaith Galatia:
3 Dw i’n gweddïo y byddwch chi’n profi’r haelioni rhyfeddol a’r heddwch dwfn mae Duw ein Tad a'r Arglwydd Iesu Grist yn ei roi i ni. 4 Gwnaeth Iesu yn union beth oedd ein Duw a'n Tad eisiau. Rhoddodd ei fywyd yn aberth dros ein pechodau ni, er mwyn ein rhyddhau ni o afael yr oes bresennol a’i drygioni. 5 Dyma'r Duw sy’n haeddu ei foli am byth bythoedd! Amen! (Galatiaid 1:1-5)
Pwy ddewisodd Paul i gynrychioli Iesu?
i. Arweinwyr Iddewig

ii. Paul ei hun benderfynodd wneud y gwaith

iii. Y Meseia Iesu a Duw

Yn ôl Paul, be oedd Iesu wedi ei wneud oedd mor arbennig?

i. Byw bywyd da

ii. Dangos i bobl sut i fyw

iii. Marw dros bechodau pobl

Mae athrawon ffals yn dysgu fod yna ‘ddaioni tu mewn i bob person’ neu fod yna ‘ddaioni allan yn y fan yna’, a dim ond mater o ffeindio’r ‘daioni’ ydy o, a bydd popeth yn iawn. Ond dyn ni newydd ddarllen fod Iesu wedi marw dros bechodau pobl.  Does dim daioni oddi mewn i ni.  A be mae Paul yn ddweud am yr oes dyn ni’n byw ynddi?
i. Mae’n gwella o hyd

ii. Mae’n fyd da

iii. Mae’n oes ddrwg

Roedd Paul yn glir fod pob person byw wedi pechu (sef gwneud rhywbeth sy’n syrthio’n fyr o safon berffaith Duw), a bod y byd yn ddrwg. Roedd yn pwysleisio ei fod wedi cael ei ddewis yn bersonol gan Iesu i ddysgu’r gwir i bobl am bechod, y byd, a bywyd ar ôl marwolaeth – ac yn fwy na dim i ddweud wrth bobl am Iesu Grist a’r ffaith ei fod wedi rhoi ei fywyd yn aberth dros ein pechodau ni, er mwyn ein rhyddhau ni o afael yr oes bresennol a’i drygioni.   Oherwydd fod ganddo awdurdod, dylai y Galatiaid wrando arno.

